
0 

 

 

 

 

 

 

 

 

 

 

 

 

 

 

 

 

 



1 

 

 

 

 

 

 

 

 

 

 

 

 

 

YANGI DAVR ILM-FANI: 

INSON UCHUN INNOVATSION 

GʻOYA VA YECHIMLAR 
 

 

I RESPUBLIKA ILMIY-AMALIY 

KONFERENSIYASI MATERIALLARI 
 

2025-yil, 7-may 
 
 

 

 

 

 

 

 

 

 

TOSHKENT-2025 



2 

 

Yangi davr ilm-fani: inson uchun innovatsion gʻoya va yechimlar. 

I Respublika ilmiy-amaliy konferensiyasi materiallari. – Toshkent: 

Scienceproblems team, 2025. – 137 bet.  

DOI: https://doi.org/10.47390/spro/i-res-konf-2025 

 

 

Elektron nashr: https://konferensiyalar.uz | https://sp-press.uz  
 

 

Konferensiya tashkilotchisi: “Scienceproblems Team” MChJ 

 

 

Konferensiya oʻtkazilgan sana: 7-may, 2025-yil 

 

 
Mas’ul muharrir:  

Isanova Feruza Tulqinovna 

 
Annotatsiya 
Mazkur to‘plamda “Yangi davr ilm-fani: inson uchun innovatsion g‘oya va 
yechimlar” mavzusidagi I Respublika ilmiy-amaliy konferensiyasi materiallari 
jamlangan. Nashrda respublikaning turli oliy ta’lim muassasalari, ilmiy 
markazlari va amaliyotchi mutaxassislari tomonidan tayyorlangan maqolalar 
o‘rin olgan bo‘lib, ular ijtimoiy-gumanitar, tabiiy, texnik va yuridik fanlarning 
dolzarb muammolari va ularning innovatsion yechimlariga bag‘ishlangan.  
Ushbu nashr ilmiy izlanuvchilar, oliy ta’lim o‘qituvchilari, doktorantlar va soha 
mutaxassislari uchun foydali qo‘llanma bo‘lib xizmat qiladi. 

TRIPS VA WIPO SHARTNOMALARI DOIRASIDA RAQAMLI AKTIVLAR 
HUQUQIY MAQOMINING EVOLYUTSIYASI 

Ergashova Shahrizoda Elbek qizi 
Toshkent davlat yuridik universiteti magistranti 
E-mail: shahrizam406@gmail.com  
Tel: +998 94 379 22 06 
Toshkent, Oʻzbekiston 

Annotatsiya. Ushbu tezisda TRIPS bitimi va WIPO shartnomalari doirasida raqamli aktivlarning huquqiy 
maqomining shakllanishi va evolyutsiyasi tahlil qilinadi. Raqamli kontentning intellektual mulk obyektlari sifatida 
rivojlanishi, ularning muhofazasi bilan bogʻliq xalqaro normalar, xususan TRIPSning 10-moddasi hamda WCT va 
WPPT kabi qoʻshimcha shartnomalar kontekstida yoritiladi. Shuningdek, raqamli obyektlarga nisbatan mualliflik 
huquqi, patent huquqi va savdo belgilariga oid huquqlarning tatbiq etilishi, ularning cheklovlari va zamonaviy 
muammolari tahlil qilinadi. Tezisda ushbu shartnomalarning zamonaviy texnologiyalar sharoitida qanday 
yondashuvlarni shakllantirgani va ularning huquqiy moslashuvchanligi baholanadi. Asosiy eʼtibor raqamli 
aktivlarga nisbatan xalqaro huquqiy mexanizmlarning evolyutsiyasi, ularning qoʻllanilishidagi tafovutlar va 
huquqiy boʻshliqlarni aniqlashga qaratilgan. 

Kalit soʻzlar: raqamli aktivlar, intellektual mulk, TRIPS bitimi, WIPO shartnomalari, mualliflik huquqi, raqamli 
kontent, huquqiy maqom, xalqaro huquq. 

 

EVOLUTION OF THE LEGAL STATUS OF DIGITAL ASSETS WITHIN THE 
FRAMEWORK OF TRIPS AND WIPO AGREEMENTS 
Ergashova Shahrizoda Elbek qizi 
Masterʼs student, Tashkent State University of Law 

Abstract. This thesis analyzes the formation and evolution of the legal status of digital assets within the framework 
of the TRIPS Agreement and WIPO treaties. It examines the development of digital content as objects of intellectual 
property, and the international legal norms governing their protection — particularly Article 10 of the TRIPS 
Agreement, and additional treaties such as the WCT and WPPT. Furthermore, the application of copyright, patent, 
and trademark law to digital objects is assessed, along with their limitations and contemporary legal challenges. 
The thesis evaluates how these treaties adapt to modern technological realities and their legal flexibility. The 
primary focus is placed on the evolution of international legal mechanisms regarding digital assets, their 
implementation challenges, and the identification of existing legal gaps. 

Keywords: digital assets, intellectual property, TRIPS Agreement, WIPO treaties, copyright, digital content, legal 
status, international law. 

Raqamli texnologiyalar taraqqiyoti zamonaviy huquqiy munosabatlarga tubdan taʼsir 

koʻrsatmoqda. Ayniqsa, intellektual mulk huquqi sohasida yuzaga kelayotgan yangi obyektlar 

— raqamli aktivlar — ularni huquqiy jihatdan tartibga solishning yangi yondashuvlarini talab 

qiladi. Anʼanaviy mulk obyektlari bilan solishtirganda, raqamli aktivlar bevosita inson ijodiy 

faoliyatining mahsuli boʻlishi, cheksiz koʻpaytirilishi va tezkor tarqatilishi bilan ajralib turadi. 

Bu esa ularning huquqiy maqomini aniqlash va xalqaro miqyosda himoya qilish masalasini 

dolzarb muammoga aylantirgan. 

Raqamli aktivlarga nisbatan mualliflik huquqi, patent huquqi yoki boshqa intellektual 

mulk institutlarining qanday tatbiq etilishi yuzasidan hozirgacha yagona yondashuv mavjud 

emas. Aynan shu bois, TRIPS bitimi va Jahon intellektual mulk tashkiloti (WIPO) tomonidan 

qabul qilingan qoʻshimcha shartnomalar, xususan WIPO Copyright Treaty (WCT) va WIPO 

Performances and Phonograms Treaty (WPPT) kabi hujjatlar orqali raqamli obyektlarga 

mailto:shahrizam406@gmail.com

nisbatan muhofaza choralarini takomillashtirishga qaratilgan xalqaro saʼy-harakatlar 

kuzatilyapti. Mazkur tezisda ushbu shartnomalar doirasida raqamli aktivlar huquqiy 

maqomining shakllanishi va evolyutsiyasi tahlil qilinadi. 

Raqamli aktivlar zamonaviy huquq tizimida intellektual mulk obyektlarining yangi shakli 

sifatida shakllandi. Ularning tarqalish surʼati, texnologik asoslari va turfa funksional 

xususiyatlari raqamli aktivlarni huquqiy jihatdan toʻgʻri tasniflash va samarali himoya qilish 

zaruratini keltirib chiqarqan. Mazkur jarayon xalqaro miqyosda, ayniqsa, TRIPS bitimi va WIPO 

shartnomalari orqali bosqichma-bosqich tartibga solinmoqda. Ushbu xalqaro huquqiy asoslar 

raqamli kontentga nisbatan mualliflik huquqini tatbiq etish, raqamli vositalar bilan bogʻliq 

nusxa koʻpaytirishni nazorat qilish va yaratuvchilik faoliyatini ragʻbatlantirishga xizmat qiladi. 

TRIPS bitimi — “Intellektual mulk huquqlarining savdo bilan bogʻliq jihatlari toʻgʻrisida 

bitim” (1994) — jahon intellektual mulk tizimida muhim burilish yasadi. Mazkur bitimning 10-

moddasida kompyuter dasturlari va maʼlumotlar bazalari mualliflik huquqi bilan himoya 

qilinishi qatʼiy belgilangan. Bunda kompyuter dasturi “adabiy asar” sifatida eʼtirof etilgan boʻlib, 

uning original ifoda shakli muhofaza obyekti sifatida baholanadi [1; TRIPS, mod. 10]. Bu tamoyil 

raqamli obyektlarning intellektual mulk obyektlari qatoriga qoʻshilishini nazariy va amaliy 

jihatdan asoslab berdi. 

Shu bilan birga, 1996-yilda qabul qilingan WIPO Copyright Treaty (WCT) va WIPO 

Performances and Phonograms Treaty (WPPT) shartnomalari TRIPS bitimining umumiy 

qoidalarini raqamli muhitga moslashtirishga qaratilgan boʻldi. WCT shartnomasining 8-

moddasiga koʻra, mualliflar oʻz asarlarini “raqamli tarmoqlar orqali ommaga yetkazish” 

huquqiga ega boʻlishi, ushbu tarqatish jarayonlari esa faqat muallif ruxsati bilan amalga 

oshirilishi kerakligi taʼkidlangan [2; WCT, art. 8]. Mazkur norma raqamli kontentni internet 

orqali koʻpaytirish va ulashish bilan bogʻliq huquqiy xavflarning oldini olishga qaratilgan. 

WIPO ekspertlari fikricha, ushbu ikki shartnoma raqamli asarlarni huquqiy muhofazaga 

olishda “yangi davrni boshlab bergan” boʻlib, ular orqali kompyuter dasturlari, elektron 

kitoblar, raqamli sanʼat asarlari va internetga joylashtirilgan boshqa kontentlar uchun 

universal muhofaza mexanizmlari ishlab chiqilgan [3; WIPO, 2022]. Shu bilan birga, bunday 

evolyutsiya bir qator yechilmagan masalalarni ham yuzaga chiqardi. Eng katta muammo — bu 

raqamli obyektlar ustidan egalik va mualliflik huquqining oʻzaro chegaralarini aniqlashda 

namoyon boʻlmoqda. 

Masalan, raqamli aktivlarning oson nusxalanishi va global raqamli platformalarda 

chegarasiz tarqatilishi mavjud intellektual mulk tizimlarini zaiflashtirmoqda. Ayniqsa, sunʼiy 

intellekt tomonidan yaratilgan asarlar mualliflik huquqi tamoyillariga toʻgʻri kelmasligi, bu 

obyektlar ustidan inson muallifning mavjud emasligi sababli huquqiy boʻshliq paydo qilmoqda. 

Oʻzbekiston qonunchiligida ham ushbu masala yaqqol ifoda etilgan: “Texnika vositalari 

yordamida yaratilgan mahsulotlar mualliflik huquqi obyektlari hisoblanmaydi” [4; Oʻzbekiston 

Respublikasi Qonuni, 2006, mod. 8]. 

Raqamli aktivlar boʻyicha xalqaro huquqiy evolyutsiyaning muhim jihati — bu ularning 

faqatgina mualliflik emas, balki patent, savdo belgisi va tijorat siri kabi boshqa huquqiy rejimlar 

bilan ham tartibga solinishi ehtimolidir. Masalan, raqamli kodlar, blokcheyn tizimlari va sunʼiy 

intellekt algoritmlari texnik yechimlar sifatida patentlashtirilishi mumkin [5; B.35.]. Shu bois, 

hozirgi evolyutsiya bir yoqlama emas, balki kompleks yondashuvlar tizimi sifatida qaralmoqda. 

TRIPS va WIPO shartnomalari raqamli aktivlarga huquqiy maqom berish borasida global 

standartlarni shakllantirdi. Ammo bu maqom hali toʻliq aniqlashtirilmagan va yangi 

texnologiyalar, xususan sunʼiy intellekt rivoji, mavjud huquqiy modellarni qayta koʻrib 

chiqishni talab qilmoqda. Shuning uchun, zamonaviy xalqaro huquqda raqamli obyektlar 

evolyutsiyasi uzluksiz tahlil, yangilanish va normativ izchillikni zarur etadi. 

Xulosa qiladigan boʻlsak, TRIPS bitimi va WIPO shartnomalari raqamli aktivlar 

intellektual mulk huquqi tizimiga integratsiyalashuvi yoʻlida global miqyosda mustahkam 

normativ asos yaratdi. Ayniqsa, WCT va WPPT shartnomalari orqali raqamli kontent ustidan 

mualliflik huquqining tatbiq etilishi va raqamli tarqatish vositalari ustidan nazoratning 

kuchaytirilishi hozirgi raqamli davr talablariga mos huquqiy mexanizmlarni shakllantirishga 

xizmat qilmoqda. Biroq, texnologik taraqqiyot tezligiga nisbatan mavjud normativ bazaning 

muvofiqligi hali toʻliq taʼminlanmagan. 

Sunʼiy intellekt, blokcheyn va metaverse kabi texnologiyalar natijasida yuzaga kelayotgan 

yangi turdagi raqamli obyektlarning huquqiy maqomi, yaratuvchilik subyekti va egalik 

masalalari hali ham xalqaro huquqiy hamjamiyatda muhokama markazida turibdi. Bu esa 

mavjud xalqaro shartnomalarni qayta koʻrib chiqish, ularni zamonaviy texnologik voqelikka 

moslashtirish va raqamli aktivlarga nisbatan maxsus huquqiy institutlarni joriy etish zaruratini 

keltirib chiqarmoqda. Shu asosda, xalqaro huquq tizimi oldida ikkita asosiy vazifa turibdi: 

birinchidan, raqamli aktivlarning toʻliq va aniqlangan huquqiy maqomini belgilovchi 

yangilangan hujjatlarni ishlab chiqish; ikkinchidan, sunʼiy intellekt mahsulotlari va boshqa 

sunʼiy yaratuvchanlik shakllarini intellektual mulk tizimida qay darajada subyekt sifatida tan 

olish mumkinligini belgilovchi nazariy-huquqiy mexanizmlarni yaratish. Aks holda, huquqiy 

boʻshliqlar raqamli iqtisodiyot rivojiga tahdid solishda davom etadi. 

